Cerdd o rybudd i ferched ieuanc ymgadw rhag drwg, i’w chanu ar Duwc o Dero.
1.
Pob meinir gu rhag mwy o gas, dewch am ras, da i chwi ymroi,
Mae llawer ffraeth fun deg ei phryd â chlefyd gwedi ei chloi;
Misio wnaeth, caeth yw’r cwyn, rai call ar dwyn, colli’r daith,
Ac weithie’r ffôl o rasol ri’ sydd lysti wisgi waith;
Pan fo hi yn deg mae cyweirio gwair,
Teca’ gwerthiff pawb mewn ffair,
Gochelwch chwithe werthu gartre’ i ryw gene ar hanner gair;

Eich marchnad, ’mun, sy ar eich llaw eich hun,

Na rowch ymddiried byth mewn dyn,

Rhagddo ymgedwch, gwyliwch, gwyliwch rhag y llygrwch beth o’ch llun.

2.
Mae drych i chwi, edrychwch, hwy a gadd y clwy’, yn gweiddi “Clywch”
Gan ddweud fod blinder ichwi yn blaen i’r un ystaen os dowch;

Maen nhw mewn niwl un riwl â’r iâ, daera’ bla, am dorri blys
Rhyw lencyn llon pan gadd o ’r lle fu’n crefu wrth odre’r crys;

Ar ôl plygu a chamu yn wysg ei chefn

(Petaech chwi yn deall) mor ddi-drefn
On’d gwell na chodwm gwaetio ychydig ar garreg lithrig lefn?
Haws yw gwneud y du yn wyn

A haws disbyddu môr neu lyn

Na gwneuthur geneth lon yn lanweth o’r ysmoneth hon, os myn.

3.
Munud llawen, gangen gu, diwrnod du, dyrnod tost,
Er hyn mae mwy na hanner mil a’u penne yng nghil y post
Wedi syrthio a llwydo eu llun o achos dyn, awchus daith,

Bydd nos a dydd yn brudd i’n bro ar honno, un gryno, graith;

Ni eill y ferch a gollo ei gair

Mo’r codi ei phen i gadw ffair,
Er ei ffraethed mae’n diffrwytho ac yn gwyfo megis gwair;

Hawdd yw dwedyd, “Dacw’r fun
Sy’n dechre lledu a llygru ei llun
Heb neb i’w chalyn, gwedi ei chwilio caiff rodio honno ei hun”.

4.
Wrth weled ffeindied f’ened fwyn, pen ei thrwyn mwy ni thrôi,
A gweled lleted oedd ei llun wedi colli’r dyn er doe,
Gweled merched hyd y ffair, dwy neu dair doen’ i dŷ,

Chwithe fyddwch yn ysbâr un ddiwyg â’r iâr ddu:
Y canol main yn mynd yn fawr

A’r bronne gwynna’ a lithra i lawr,

Cwtoga’r ffedog mwy na pheidio a chwithe yn wylo yn awr;
Cewch weled merched gwynion glân,
Y nhw yn glomennod a chwithe yn frân,

Chwi yn frychewyn, ’nhwythe yn rhosyn, lysewyn melyn mân.

5.
Gwell i chwi dreio sadio’n syth rhag mynd o’r nyth, mwynder nwy’,

A rhodio’n ffel, o’u rhwyde ffowch, os ymrowch fe ddowch yn ddwy;
Os daw dyn serchog, foddog fun, a delio i’ch trin, deliwch draw,

Na adewch i ŵr teg pan ddêl i’r tŷ mo’r chwalu a llyfnu â llaw;
Mae’n hawdd troi yn ôl cyn mynd i’r dre’,

Cyn mynd i lawr mae i chwithe le
I rwystro undyn gwympio eich corffyn yn addfwyn dan y ne’;
Cyn i’r ych roi ei ben mewn dôl
Hawsa’ ciliff yn ei ôl,
Cyn i bob dynes orwedd danyn’ mae gochel ffalsddyn ffôl.

Cerdd o Rybydd i Ferched ieuangc ymgadw rhag Drwg: Yw chanu ar, Duwc o Dero.
1.

Pob meinir gu rhag mwy o gâs dowch am râs da i chwi ymroi,

Mae llawer ffraeth bun deg ei phryd a chlefyd gwedi chloi,

Misio wnaeth caethiwr cwyn rai call ar dwyn colli’r daith,

Ag weithie yr ffol o rasol ri sydd lysti wisgi waith,

Pan fo hi yn deg mae cweirio gwair,

Tecca gwerthiff pawb mewn ffair,

Gochelwch werthu gartre i riw gene ar hanner gair;

Eich marchnad, mûn, sy’ ar eich llaw eich hun,

Na rowch ymddiried byth mewn dyn,

Rhagddo ymgedwch gwiliwch gwiliwch rhag y llygrwch beth o’ch llun.

2.

Mae drych i chwi edrychwch hwy a gadd y clwy yn gweiddi clowch.

Gan ddweyd fod blinder i chwi ir un ystaen os dowch,

Mae nhw mewn niwl un riwl a’r ia, daera bla am dorri blys,

Rhyw lengcyn llon pan gaddo yr lle fu’n crefu wrth odre’r crŷs;

Ar ol plygu a chammu yn wysg ei chefn,

Pe dae chwi yn deall mor ddi drefn,

Ond gwell na chodwm gwaitio ychydig ar garreg lithrig lefn.

Haws iw gwneud y du yn wynn,

A haws disbyddu môr neu lynn,

Na gwneuthur geneth lon yn lanweth o’r ysmoneth hon os myn.

3.

Munud llawen gangen gu, diwrnod tŷ dyrnod tost,

Er hyn mae mwy na hanner mîl ai penne yngil y post,

Wedi syrthio a llwydo ei llun, o achos dŷn awchus daith,

Bydd nos a dydd yn brudd eu bro, ar honno grynno graith;

Ni eill y ferch a gollo ei gair,

Mor codi ei phen i gadw ffair.

Er ei ffraethed mae yn diffrwytho ag yn gwyfo megis gwair;

Hawdd iw dweydyd daccw’r fûn,

Sy’n dechre lledu a llygru ei llun,

Heb neb iw chalyn gwedi ei chwilio ceiff rodio honno ei hun.

4.

Wrth weled feindied f’enaid fwyn pen ei thrwyn mwy na throe

A gweled lletted oedd ei llun wedi colli yr dyn er doe,

Gweled merched hyd y ffair dwy ne dair doen i dŷ,

Chwithe fyddwch yn ysbar un ddiwig a’r iar ddu,

Y canol main yn mynd yn fawr,

A’r bronne gwnna a lithra i lawr,

Gwttoga yr ffedog mwy na pheidio a chwithe yn wylo yn awr.

Cewch weled merched wynion glân,

Y nhw yn glommennod, a chwithe yn frân,

Chwi yn frychewyn, nhwythe yn rhosun lysewyn melyn mân.

5.

Gwell i chwi dreio sadio yn syth rhag mynd o’r nyth, mwynder nwy,

A rhodio yn ffel oi rhwyde ffowch, os ymrowch fe ddowch yn ddwy,

Os daw dŷn serchog foddog fûn, a delio i’ch trin, deliwch draw,

Na adewch iw’r teg pan ddêl i’r tŷ, mor chwalu a llyfni a llaw.

Mae yn hawdd troi yn ol cyn mynd i’r dre,

Cin mynd i lawr mae i chwithe le,

I rwystro undyn gwimpio eich corphyn yn addfwyn dan y Ne,

Cin i’r uch roi ben mewn dôl,
Hawsa cilif uniol

Cin i bob dynes orwedd danyn, mae gochel ffalsddyn ffôl.

Hugh Jones, Llangwm, a’i cant

Y testun

Argraffwyd yng Nghaer gan Thomas Huxley (fl. 1765–88). Nid oes dyddiad ar yr wynebddalen.

Ffynhonnell arall

Llsgr. LlGC 346B, 211:  Copїwyd y llsgr. gan David Jones o Gaeserwyd, sir Ddinbych, tua 1794.

